
19

A-i pê de l’erboo ûn saccon grosso e mollo

Gh’ëa de fêugge accuggeite ne-a foresta,

Perchè no se rompisse quarche sciollo,

O quæ ô l’avesse uña premûa fûnesta

De vegnî zù de l’erboo a rompicollo,

O e gambe, o e brasse, o ô fî da scheña, o a testa;

Eseguindo coscì ûn de quelli brûtti

Zêughi, che no fan rie, ma angoscian tûtti.


20

Ean presenti a-ô spettacolo e persoñe,

Comme anfiteatro natûrale, in spesse

Nûmerose concentriche coroñe

In gio a l’erboo; spettacolo lô stesse

Pe quell’ordine e nûmero, ch’impoñe,

O ciù sûblime allôa che se veddesse;

Ne-a ciù streita e vixiña a l’erboo in posti

Distinti i cappi e i giûdiçi ëan disposti.


21

A montâ sciù primma s’ëan missi néùve

Fra Spagnolli e Selvaggi con impegno;

Ma in scimili ascensioîn affæto nêuve

Per lô, trovando troppo liscio ô legno,

Façeivan tûtti fiasco in tûtte e préùve;

E arrivæ appeña fin a ûn çerto segno

Uña scûggiæla a i tiava torna a-ô basso

Con e moen véùe e tûtti inciastræ de grasso.


22

In questi tentativi varii schersci

Divertivan indigeni e foestê:

Façeivan rie ne-ô monta sciù diversci

Comme ô gatto maimon, co-e moen, co-i pê;

E duî, che arrivæ zà quæxi a duî tersci

In to ciù bello davan zù inderrê;

E ûn chi scûggiava zù, benchè ô dêuviasse

Pe tegnîse e carcagne, e chêusce e e brasse.

